
LAWATAN KERJA RASMI TIMBALAN MENTERI KERJA RAYA MENINJAU
PELAKSANAAN PROJEK PEMBINAAN JAMBATAN DARI PULAU TUBA KE PU-
LAU DAYANG BUNTING, LANGKAWI, KEDAH

LANGKAWI, KEDAH — Yang Berhormat Datuk Seri Ahmad Maslan, Timbalan
Menteri Kerja Raya hari ini telah turun padang meninjau sebuah projek persekutuan
iaitu Pembinaan Jambatan Dari Pulau Tuba Ke Pulau Dayang Bunting, Langkawi,
Kedah yang sedang dalam perancangan dan telah diluluskan oleh Kementerian
Kewangan (MOF).

2. Projek yang penting untuk rakyat setempat ini telah diluluskan di bawah
Rancangan Malaysia Ke-12 Rolling Plan 3 untuk menggantikan dan menaik taraf jam-
batan satu lorong sedia ada yang sempit yang hanya boleh dilalui sebuah kenderaan
empat roda pada sesuatu masa .

3. Jambatan ini terletak di antara Pulau Tuba dan Pulau Dayang Bunting,
Langkawi yang merentasi Selat Bagan Nyior, menjadikannya laluan penting serta
jaringan utama infrastruktur yang sempurna, selesa dan selamat yang bakal
melancarkan mobiliti dan keterangkuman untuk kemudahan perhubungan dalam seb-
arang cuaca dan bagi pembangunan sosioekonomi yang inklusif untuk peningkatan
taraf hidup penduduk setempat dan sekitarnya.

4. Projek ini akan melibatkan kerja-kerja pembinaan jambatan keseluruhannya
sepanjang 1.04 kilometer yang merangkumi jambatan sepanjang 0.38km dan jalan
tuju sepanjang 0.66km dengan spesifikasi JKR R1(dua Lorong). Selain itu, skop kerja
projek ini turut melibatkan kerja-kerja geoteknik, pemasangan perabot jalan,
pemasangan lampu jalan, kerja-kerja alam sekitar dan pengambilan tanah. Sehingga
Julai 2025, status pelaksanaan projek masih di peringkat perolehan dan Surat Setuju
Terima (SST) dijangka akan dikeluarkan pada pertengahan tahun 2026.

5. KKR berharap agar semua pihak termasuk JKR, pasukan projek serta kon-
traktor yang bakal dilantik dapat memberikan komitmen dan kerjasama sepenuhnya
melalui perbincangan yang berterusan agar projek ini dapat disiapkan seperti spesi-
kasi, masa dan kos yang telah ditetapkan. Ini sejajar dengan objektif Program
MYJalan untuk menyediakan rangkaian jalan raya berkualiti yang lebih selesa,
selamat dan mampan untuk seluruh rakyat Malaysia selaras dengan aspirasi Malaysia
MADANI yang mengutamakan kesejahteraan rakyat, nilai ihsan dan kemampanan.

